
Cyril ten case doce anos e un único plan: atopar o pai que o deixou temporalmente 
nun fogar infantil de acollida. De casualidade, coñece a Samantha, que ten un salón 
de peiteado e que accede a que pase con ela as fins de semana. Cyril non quere 
recoñecer o amor que Samantha sente por el, e que precisa desesperadamente para 
calmar a súa rabia. 

NA PROCURA DA VIDA

O neno da bicicleta semella propoñer un certo retorno á sinxeleza narrativa. A 
que se debe este cambio con respecto ao seu anterior filme, O silencio de Lorna? 
[L. D.] Non existen razóns concretas que xustifiquen o cambio. A sinxeleza do re-
lato nace do personaxe mesmo. Non falo do actor, evidentemente, senón do neno 
da bicicleta. Queriamos contar unha historia sinxela, que fose coma un conto de 
fadas, en torno a ese neno. E, se cadra, a simplicidade provén tamén dos decorados. 
Antes de comezarmos a escribir o guión sabiamos xa que a historia ía transcorrer 
entre tres lugares que existen na realidade e nos que dalgún xeito rodaramos xa 
con anterioridade: o bosque, a cidade e a gasolineira. Tiñamos ese triángulo e, á 
marxe da historia do pai, que está nun restaurante da cidade, imaxinaramos esa 
historia sinxela en torno a esas tres localizacións. Nunca pensamos nunha historia 
complexa, polo que os personaxes están tratados de maneira elemental.

A primeira parte do filme está marcada por un movemento obsesivo de procu-
ra, que semella obviar toda explicación posible. Só sabemos que o neno quere 
atopar o seu pai, todo o demais é accesorio. Como conseguen esta depuración? 
[ J-P. D.] Parecíanos que, unha vez entendido que o neno está nun fogar de aco-
llida onde foi abandonado polo seu pai logo de lle prometer que ía volver por el, 
sería doado entender a obsesión do neno por atopalo de novo. Efectivamente, o 
neno está obsesionado con atopalo e vai precisar tempo, practicamente todo o fil-
me, para aceptar que o seu pai non o quere. Paralelamente á procura do pai temos 
a Samantha, que aparece sen decatármonos e que, aos poucos, vaise perfilar como 
unha muller capaz de salvar o neno da violencia.

Non sabemos practicamente nada da personaxe de Samantha. Nada da súa 
vida anterior, só que está obsesionada en achegarse a Cyril, aínda que isto con-
leve unha ruptura co seu prometido. Cren que o valor simbólico da personaxe 
é máis forte para o drama cá súa función psicolóxica? [ J-P. D.] Eu non situaría 
a personaxe de Samantha entre eses dous polos, o simbólico e o psicolóxico. Nós 
queriamos precisamente evitar dende un principio que Samantha fose unha per-
sonaxe á que lle faltaba algo, xa fose por un fillo morto ou pola imposibilidade de 
o ter, e que isto fose a motivación do seu interese por Cyril. Esa é unha historia 
moi manida que sitúa o espectador moi lonxe, porque non se sente implicado no 
filme do mesmo xeito que se escollemos unha personaxe que está aí, sentada na 
sala de espera do médico, e que se deixa agarrar, literalmente, por un neno que 
se aferra a ela fisicamente e que, ademais, a conmociona. Ese primeiro contacto 
corporal determínaa, inicialmente, a lle devolver a bicicleta, e nada máis. É el 
quen a ronda e quen comeza a engancharse. Certo que ela o acepta, mais faino 

sinxelamente porque se decata da desesperación do neno e do moito que precisa 
axuda. Certamente, durante algún tempo podémonos preguntar o motivo que a 
leva a facer o que fai, mais non cremos que fosen necesarias máis explicacións.

A xestualidade foi sempre un elemento esencial dos seus filmes. Neste caso, 
o xesto marca o desarraigamento de Cyril e a súa obsesión. Como traballaron 
esta idea da precisión do xesto cun actor novo sen experiencia? [L. D.] En-
saiando moito. Ensaiamos durante uns corenta días con el. E sempre comezando 
polas escenas físicas, de pelexa, nas que abraza a Samantha, nas que corre, anda, 
cae ou vai na bici. Comezamos polas secuencias en que o corpo, como xestuali-
dade, está máis implicado cá mirada. Mais é un traballo de ensaio, e o feito de 
traballar as mesmas escenas, os mesmos planos, unha e outra vez, durante varios 
días, nos decorados reais, co vestiario case definitivo, coido que axuda moito a que 
o personaxe dea cos xestos, e a que nós vexamos cales son os máis atinados.

Xunta os actores tradicionais da súa troupe, atopamos a presenza dunha actriz 
xa consagrada como é Cécile de France. Por que pensaron nela para a personaxe 
de Samantha? [ J-P. D.] Porque nunca o fixeramos e tiñamos ganas de traballar 
cunha actriz coñecida. En canto tivemos a personaxe de Samantha pensamos en 
Cécile de France. Para nós, ela era a actriz que podía achegar o que Samantha lle 
achega ao filme: a calidez, a tenrura, a luz, o sol.

Os espazos están moi definidos e semellan ter un valor simbólico. Hai un 
traxecto que vai dende a casa do pai até a casa da nai adoptiva, e entre estes 
dous espazos atópase o bosque, que é percibido como lugar de iniciación ao 
mal. É posible trasladar esta visión a certa mitoloxía dos contos infantís? [L. 
D.] Iso é. Pensamos que o bosque sería o lugar onde atoparía o mal, o lobo [risas]. 
Pensamos nos contos que narran a iniciación dun neno, e é verdade que o bosque 
representa o lugar onde corre o risco de perderse e converterse nun delincuente. 
E é certo que os contos narran tamén como, para medrar, hai que abandonar as 
ilusións. O paradóxico neste caso é que Cyril debe abandonar a ilusión do amor 
do seu pai e iso é difícil porque, para un neno, o amor do pai ou da nai non é unha 
ilusión, é unha realidade. E normalmente, nun conto, a fada boa non se ocupa 
do neno, só lle axuda a atopar o seu camiño. Neste caso, a nosa fada Samantha 
convértese, ademais, na personaxe coa que o neno vai vivir. O bosque permítelle 
tamén o encontro secreto. Como cando ensaia o atraco ao libreiro, ao acubillo das 
árbores, lonxe da mirada da xente...

